
Les gymnosophistes

Puis fist cuellir ses tentes si s'en prist a aler.
Il garda devant lui, car li solaus luist cler ;
En mi le fil de l’eaue vit deus homes ester
En un chalant de ros, cent homes puet porter.
En yndïen langage les a fet salüer, 1152
Eaue douce por boire lor a fait demander,
Et s’il veulent avoir, viegnent la li mostrer ;
Quatre tans lor donra qu’il ne porront porter.

Cil li ont respondu : « Nos n’avons d’avoir cure, 1156
Que marchié ne faisons de nule creature ;
Ensi com a ces bestes est commune pasture,
Prent l’uns l’avoir a l’autre sans conte et sans mesure.
Mais por ce que fait estes a la nostre figure 1160
Et veons que de soif soufrés si grant ardure,
Vous enseignerons eaue ou a ombre et froidure.
Veés vous la cel tertre a cele desjointure ?
Tres en mi ces desers a une grant couture, 1164
Uns estans d’eaue douce sourt iluec par nature,
Il n’en a plus en Ynde, si com dist l’escripture.
Iluec a un sentier qui tresq’a l’estanc dure ;
Se veoie nel vos taut ou grant mesaventure, 1168
Ains none i porrés estre a petite aleüre.

« Savés, font il, segnor, que vous volons mentoivre,
Por ce que de noient ne vos volons deçoivre ?
Quant venrés a l’estanc, troverés grant aboivre ; 1172
Pins i a et lauriers, oliviers et genoivre,
Dont nous cuellons la graine por mesler o le poivre ;
Molt est grans li herbages que paissent li atoivre.
Gardés n’i deschargiés un point de vostre atoivre, 1176
Qu’il n’a mervelle en Ynde la nuit n’i viegne boivre ;
Se serpent vous i truevent, des ames serés soivre. »


